Монгол Улсын Их Хурлын 2010 оны намрын ээлжит чуулганы Хууль зүйн байнгын хорооны 01 дүгээр сарын 12-ны өдөр (Лхагва гариг)-ийн хуралдаан 14  цаг 55  минутад Төрийн ордны “Б” танхимд эхлэв.

Байнгын хорооны дарга Д.Одбаяр ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 20 гишүүнээс 15  гишүүн ирж, 75,0  хувийн ирцтэй байв. Үүнд:

Чөлөөтэй: Х.Баттулга, Д.Оюунхорол, Д.Тэрбишдагва, С.Эрдэнэ

Өвчтэй:     С.Баяр
Нэг. Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд /Хэлэлцэх эсэх/
Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, мөн яамны Газрын дарга Ц.Цолмон, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Б.Нарантуяа, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.

Хуулийн төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав. 

Уг асуудалтай холбогдуулан Улсын Их Хурлын гишүүн Ч.Сайханбилэг, Ц.Нямдорж, Ж.Энхбаяр, Р.Гончигдорж, Х.Тэмүүжин, Р.Гончигдорж нар санал хэлэв.
Д.Одбаяр: Хууль, Улсын Их Хурлын бусад шийдвэрийн төслийг боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар батлагдлаа. 


Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Б.Чойжилсүрэн  танилцуулахаар тогтов.

Хоёр. Цахим  гарын үсгийн тухай,  Иргэний хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Татварын ерөнхий  хуульд нэмэлт оруулах тухай, Хуулийн этгээдийн улсын бүртгэлийн тухай хуульд нэмэлт оруулах тухай, Иргэний бүртгэлийн тухай хуульд нэмэлт оруулах тухай,  Банк, эрх бүхий хуулийн этгээдийн мөнгөн хадгаламж, төлбөр, тооцоо, зээлийн үйл ажиллагааны тухай хуульд нэмэлт, өөрчлөлт оруулах тухай хуулийн төслүүд /Хэлэлцэх эсэх/

Хэлэлцэж буй асуудалтай холбогдуулан Шадар сайд М.Энхболд, Засгийн газрын Хэрэг эрхлэх газрын референт Д.Мөнх-Эрдэнэ, Мэдээлэл, шуудан, харилцаа холбоо, технологийн газрын орлогч дарга Ж.Бат-Эрдэнэ, А.Мөнхбат,   мөн газрын Системийн нэгтгэлийн албаны дарга Г.Нямдорж, Бодлого төлөвлөлтийн хэлтсийн дарга Б.Амгаланбат,  Хуулийн зөвлөх Ш.Хандмаа,  мэргэжилтэн Э.Сэргэлэн, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Г.Цэрэндулам, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.

Хуулийн төсөл санаачлагчийн илтгэлийг УИХ-ын гишүүн, Шадар сайд М.Энхболд танилцуулав.
Төсөл санаачлагчийн илтгэлтэй холбогдуулан Улсын Их Хурлын гишүүн З.Энхболд, Х.Жекей, Б.Чойжилсүрэн нарын асуусан асуултад ажлын хэсгээс Ж.Бат-Эрдэнэ, Д.Мөнх-Эрдэнэ нар хариулж, нэмэлт тайлбар хийв. 

Улсын Их Хурлын гишүүн Р.Гончигдорж санал хэлэв. 
Д.Одбаяр: Цахим гарын үсгийн тухай, Иргэний хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Татварын ерөнхий  хуульд нэмэлт оруулах тухай, Хуулийн этгээдийн улсын бүртгэлийн тухай хуульд нэмэлт оруулах тухай, Иргэний бүртгэлийн тухай хуульд нэмэлт оруулах тухай,  Банк, эрх бүхий хуулийн этгээдийн мөнгөн хадгаламж, төлбөр, тооцоо, зээлийн үйл ажиллагааны тухай хуульд нэмэлт, өөрчлөлт оруулах тухай хуулийн төслүүдийг УИХ-ын чуулганы нэгдсэн хуралдаанаар хэлэлцүүлэх нь зүйтэй гэсэн саналтай  гишүүд гараа өргөнө үү.

Гишүүдийн олонхийн саналаар батлагдлаа. 


Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн З.Энхболд  танилцуулахаар тогтов.

Хуралдаан 15 цаг 55 минутад өндөрлөв. 

Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА 





Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН ХУУЛЬ ЗҮЙН БАЙНГЫН ХОРООНЫ
2011 ОНЫ 01 ДҮГЭЭР САРЫН 12-НЫ ӨДРИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Одбаяр: Байнгын хорооны гишүүдийн ирц бүрдсэн учраас  Байнгын хорооны хурлыг нээж байна.

Байнгын хорооны хуралдаанаар хэлэлцэх асуудлыг танилцуулъя. Нэгдүгээрт, Жендэрийн эрх тэгш байдлыг хангах тухай хуулийн төслийг дагалдан өргөн мэдүүлэгдсэн Зар сурталчилгааны тухай хуульд нэмэлт, өөрчлөлт оруулах тухай, Хууль, Улсын Их Хурлын бусад шийдвэрийн төсөл боловсруулах журмын тухай хуульд өөрчлөлт оруулах тухай, Монгол Улсын Хүний эрхийн үндэсний комиссын тухай хуульд нэмэлт оруулах тухай, Иргэний хуульд нэмэлт оруулах тухай хуулийн төслүүдийн анхны хэлэлцүүлэг, Хоёрдугаарт, Хууль, Улсын Их Хурлын бусад шийдвэрийн төсөл боловсруулах журмын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд хэлэлцэх эсэх, Гуравдугаарт,  Цахим гарын үсгийн тухай, Иргэний хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Татварын ерөнхий хуульд нэмэлт, өөрчлөлт оруулах тухай, Хуулийн этгээдийн улсын бүртгэлийн тухай хуульд нэмэлт, өөрчлөлт оруулах тухай, Иргэний бүртгэлийн тухай хуульд нэмэлт, өөрчлөлт оруулах тухай, Банк, эрх бүхий хуулийн этгээдийн мөнгөн хадгаламж, төлбөр тооцоо, зээлийн үйл ажиллагааны тухай хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх, дөрөвдүгээрт, Шүүхийн тухай хуульд нэмэлт оруулах тухай, Прокурорын байгууллагын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Нотариатын тухай хуульд нэмэлт оруулах тухай хуулийн төслүүдийн хэлэлцэх эсэх гэсэн ийм 4 асуудал байна.

Нэгдүгээр асуудлын хувьд Байнгын хорооны гишүүд  энэ зарим гишүүд Жендэрийн эрх тэгш байдлыг хангах тухай хуулийг өнөөдөр Нийгмийн бодлого, боловсрол, соёл, шинжлэх ухааны байнгын хороо анхны хэлэлцүүлгээ үдээс өмнө хийсэн. Үүнтэй уялдуулж бид энэ хуулийг хэлэлцэх ёстой юм. Зарим гишүүд Байнгын хорооны дарга өөрөө энэ асуудлыг Байнгын хорооны хуралд танилцуулж, дараагийн долоо хоног болтол хойшлуулах нь зүйтэй гэсэн саналын илэрхийлж байгаа юм. Танилцах хэрэгтэй байна, дахиад ажиллах шаардлагатай байна гэж. Тийм учраас  нөгөө З хуулийн хэлэлцэх асуудлыг шийдээд явах ийм  хэлэлцэх асуудалтай холбогдуулж санал оруулж байна.

Ч.Сайханбилэг:  Нямдорж сайдыг бид нар байлгаж байгаад манай бүлэг дээр 2 дугаар асуудлыг нэлээн ярьсан.  Тэгээд ярьж байгаад бүлгийн гишүүдийн олонхи нь хууль санаачлах З субъект, ялангуяа Их Хурал, Ерөнхийлөгч нар руу Засгаас хамааралтай асуудлын  зохицуулалт нь нэлээн гүнзгий явчихжээ. Тийм учраас энэ хуулийн зохицуулалтуудаа эргэж хараад, Нямдорж сайд өөрөө  бүлгийн гишүүдээс гарсан асуулт дээр байсан. Тэгэхээр энэ  чиглэлээр гарсан өөрчлөлтүүдийг тусгаж болно гээд. Тэгээд тэр өөрчлөлтүүдийг хийхээр Засгаас яг өргөн барьж байгаа энэ хуулийн төслийн концепци нь нэлээн хөдлөх маягтай болчих гээд байдаг. Тийм учраас манай бүлэг ярьж байгаад Нямдорж сайдыг энэ хуулийнхаа төслийг түр эргүүлж татаад, концепцийн өөрчлөлтүүдийг өөрчлөх маягаар  орж ирээд, тэр үед нь хэлэлцвэл яасан юм бэ гэсэн ийм саналыг гаргасан. Би сая Ардын намын бүлгийн гишүүдээс асуусан. Бүлэг дээрээ хэлэлцэж амжаагүй байгаа юм байна. Тийм учраас өнөөдөр энэ асуудлыг хэлэлцэхээр Ардын намын бүлэг тодорхой байр сууриа нэгтгэж амжаагүй. Манай бүлэг концепцийн хувьд нь буцааж, жаахан өөрчлөөд оруулж ирж хэлэлцвэл яасан юм бэ гэсэн ийм нөхцөл байдал үүсчихээд байгаа учраас өнөөдөр хэлэлцэх бэлтгэл нь хангагдаж чадсан уу? үгүй юу гэдэг дээр нэг мөр хариу  хэлэхэд зовлонтой байдал харагдаад байх шиг байна. Тийм учраас түр хойшлуулах юм уу? эсхүл уг нь бид нар хэлэлцэх эсэхийг шийдчихээд засаад явъя гэхээр их л өөр болчих гээд байдаг.  Тийм боломж байхгүй юу? Нямдорж сайд аа. Тийм утгаар өнөөдрийн хэлэлцэх асуудлаар түр хойшлуулаад тэр чиглэлээр ажиллах боломж байхгүй биз гэсэн тийм л нэг асуудал байгаад байна.

Манайх нэлээн ярьж, сонирхсон гишүүд бүгд асуусан. Дараа нь саналуудаа хэлээд, тэнд бүлгийн олонхийн санал тэгсэн юм. 

Ц.Нямдорж: Би Ардчилсан намын бүлэг дээр яригдсан асуудлыг энэ Байнгын хороон дээр ажлын хэсэг байгуулаад, зөөлрүүлээд явчих бололцоотой гэж бодож байна.  Татаж авах шаардлага байхгүй. Сангийн сайдын зөвшөөрснөөр гэдгийг Сангийн сайдын саналыг заавал авна ч гэдэг юм уу? төсөв, хөрөнгө нэмж, хасагдахаар бол Засгийн газраас аргачлал боловсруулна гэдгийг Засгийн газрын яамдаас санал авахдаа Засгийн газрын аргачлалын дагуу зохион байгуулна гэдэг ч юм уу, тийм байдлаар  өөрчлөлт хийгээд, өргөн барьсан төслийн хүрээнд зохицуулах бололцоотой гэж үзэж байгаа юм.  

Хэлэлцэх асуудалтай холбогдуулж нэг асуудал байнаа, Одбаяр дарга аа.  Шүүх, Прокурор, Өмгөөллийн хууль гээд хэдэн хуульд өөрчлөлт оруулах Тэмүүжин гишүүний нэг санал гарсныг Засгийн газар дэмжээд явуулчихсан юм. Тэгтэл Шүүхийн хуулийн 18.1.2  гэдгийг Цэц их суудлын хуралдаанаар хэлэлцээд хуулийн заалтыг нь хүчингүй болгочихож. Өнгөрсөн 7 хоногт Цэцийн шийдвэр манай яаман дээр ирж байна. Тийм учраас би сая Тэмүүжин гишүүнтэй зөвлөлөө. Энэ удаад жаахан хойшлуулаад, Цэцийн дүгнэлтийг жаахан үзээд, яривал яасан юм бэ гэсэн ийм санал хэлэх байна.  Их Хурлын Тамгын газарт Цэцийн их суудлын хуралдааны дүгнэлт ирсэн үү? Үгүй юу? Шууд хүчингүй болгосон байна. Тэгэхээр энэ асуудлынхаа хэлэлцүүлгийг хойшлуулаад, ирэх 7 хоног хүртэл энэ цэцийн дүгнэлттэй холбогдуулж яахав гэдгээ ярьчихмаар байна.

Ч.Сайханбилэг: Сүүлийн үед 20-30 сэтгүүлч нийлж байж, элэгдэж унагаагаад, дээрээс нь хувийн компаниуд баахан орж ирж лоббидоод, дээрээс нь ядаж байхад засаг дээрээс нь Их Хурлын гишүүдийн хууль санаачлах эрх рүү улам хязгаарласан, хумисан ийм юм орж ирээд, энэ парламентын төлөө дуугарах хүн байна уу? парламентын зарчим,  муу юм болохоор  Их Хурал болохгүй байна. Болохгүй байгаа Их Хурал, тэнэг Их Хурал, тэнэг гишүүд гэдэг, үүний төлөө, бид нар чинь бас хүлээсэн үүрэг гэж юм байна.  Ингээд яваад байхаар хэдэн талаасаа зэрэг нүдүүлж дууслаа шүү дээ. Энэ дээр хэн санаа тавих вэ? хэн үүний төлөө дуугарах юм бэ?  Эсхүл парламентыг бэхжүүлье, эрх мэдлийг жаахан яая гэдэг  хүмүүс нь бурууддаг цаг үе ирчихсэн юм уу? би энд Их Хурлын дарга байна, хоёр бүлгийн дарга байна, Байнгын хорооны дарга байна. Ядаж үүнийг хийх ёстой юм бол цувраад ч гэсэн шийдэж болдоггүй юм уу, нэг долоо хоногт уралдаад, цаг минуттай уралдаж гишүүд нь хууль санаачлаад, хүмүүст таалагдах гээд. Энэ чинь бүр завхарч дууслаа шүү дээ. Үүний төлөө хэн дуугарах юм бэ? 

Ж.Энхбаяр: Ойлгосонгүй л дээ, нэг юм ярьчихаар нөгөө дэх нь үгүйсгэчих юм. Энэ олон цаг хугацаатай уралдаад хууль санаачлаад байгаа юмыг чинь боловсронгуй болгох гээд энэ хуулийн төсөл орж ирж байна гэж ойлгож байна. Үнэхээр энэ хуулийг чанартай болгодог, бид нарын гарсан хууль чанартай  болдог, үр дагаврыг тооцдог, шинжилгээ, судалгаа хийдэг, зарцуулах хөрөнгө мөнгийг гаргадаг, холбогдох хуулиудтай нь кодификаци хийдэг, ийм зохицуулалтыг үндсэндээ би Нямдорж сайдад санал хэлэх гэж байгаа юм, Хууль зүйн яам өөрөө хуулийн бодлогын алдагдалд ороод байгаа юм. Хүн хүчний хувьд, зохицуулах асуудал олон анзаарагдаж байгаа юм.

Бид энэ хуулийг хэлэлцээд, хуулийг чанаржуулж чадах юм бол дур зоргоороо яриад хоёр хууль гаргадаг биш. Гаргахын тулд судалгаа хийдэг, шинжилгээ хийдэг, хэлэлцүүлэг хийдэг, үнэлгээ гаргадаг, эх үүсвэрийг нь тооцдог. Энэ чинь чанаржуулах, Их Хурлын нэр хүндийг өсгөх ёстой ажил гэж би ойлгож байна. 

Д.Одбаяр: Сая тэгэхдээ Сайханбилэг гишүүн өөр асуудалтай холбогдуулж ярьсан.

Ж.Энхбаяр: Хуулийн асуудал, гаргах ёстой, хэлэлцэх ёстой.

Р.Гончигдорж: Тэр өргөн мэдүүлэх журмын тухай хуульд оруулж байгаа нэмэлт өөрчлөлт. Нэмэлт, өөрчлөлт өөрөө их хэцүүг сайд мэдэж байгаа шүү дээ. Яагаад гэвэл энд  харилцан хөндөгдөөгүй асуудал дээр ерөөсөө юм нэмж орох арга байхгүй. Энд нааштай тал ба Засгийн газар талд  Улсын Их Хурлын санаачилсан хууль дээр санал өгөхдөө хугацаагаа шахаад хугацааны хувьд горимлоод өгсөн нь зөв зүйтэй боловч, ер нь бид нар энэ дээр нэг зүйлийг, Улсын Их Хурлын болон Ерөнхийлөгчийн санаачилсан ямар төрлийн хуулиуд нь ямар харилцааг хөндсөн буюу ямар хуулиуд нь заавал Засгийн газраас санал авах ёстой юм бэ? Ямар нь Засгийн газраас шууд санал авахгүй байх юм бэ гэдэг тэр харилцаа нь гол суурь харилцаа. Тэнд ямар нэгэн өөрчлөлт байхгүй, түүнийгээ зохицуулах шаардлагатай болоод байгаа. Жишээлбэл, сая Улсын Их Хурлын дэгийн тухай хуульд өөрчлөлт оруулах асуудал бол Засгийн газраас санал авах тухай асуудал байхгүй. Харин тэр дэг нь Засгийн газрын Улсын Их Хуралтай харилцан ажиллагаан дээр хамааралтай бол өөр асуудал болно шүү дээ. Тэгэхээр зэрэг ямар хууль дээр гишүүд Ерөнхийлөгч санаачилсан тохиолдолд заавал Засгийн газраас авах юм бэ? Хамгийн ойлгомжтой нь төсөв дээр, тухайн жилийн батлагдсан төсөвт өөрчлөлт орохоор үр дагавар бүхий байвал мэдээж хэрэг. 

Засгийн газар өмнө нь  санаачлаад, Улсын Их Хурлаар батлагдсан хууль дээр өөрчлөлт оруулах асуудал ярьж байвал нэг өөр асуудал гэх мэт тэр ангилал нь их тодорхой болчих юм бол арга байхгүй, засаг харилцан хамааралтай байхаар хийх ёстой зүйлүүд дээр тэр нь зөв л дөө. Тийм болохоор тэр зүйл анги дээр нь ямар нэгэн юм байхгүй учраас энэ нэлээн бэрхшээл учруулаад байна. Миний ойлголтоор Улсын Их Хурлын гишүүд Засгийн газраас санал авахгүйгээр хуулийн шинэчлэл, өөрчлөлт хийх тийм эрх зүйн чөлөөт орчин  зайлшгүй байх шаардлагатай. 

Нөгөө талд чейкен бланс гэдэг харилцан хяналт тэнцвэржүүлэлтийн механизм дээр Улсын Их Хурал үнэхээр  Засгийн газрын хэрэгжүүлж болохгүй тийм хэмжээнд  үүрэг хүлээлгэсэн хуулийн шинэчлэл олон тогтоол шийдвэрүүд гаргасан тохиолдолд Засгийн газар тэнд яаж  хандах вэ, Засгийн газар итгэл үзүүлэх эсэх тухай асуудлыг хүртэл тавьж байж, тэр асуудлыг нь горимд оруулаад засаг үнэхээр бодитойгоор хийж, хэрэгжүүлж болохоор асуудал боллоо гэдэг юм руу орж болно. Хамгийн эсрэг туйл нь бол саяных шүү дээ. Засгийн газраас санал өгөхгүй байдаг тохиолдолд Засгийн газар яагаад хэрэгжүүлэх аргагүй юмыг магадгүй популизм гэж яригддаг ч юм уу? ямар нэг хэмжээгээр гарчихсан, Засаг заавал хэрэгжүүлэх хэрэгтэй болдог. Гэтэл засаг үнэхээр хэрэгжүүлэх боломжгүй байх юм бол засаг асуудлаа тавьдаг хамгийн эцсийн момент бол тэр шүү дээ. Тэгэхээр зэрэг саяны ярьсан хоёр орон зай дотор. Хамгийн сүүлчийн харилцан хяналт тэнцвэржүүлэлт дээр засаг тэгвэл бидэнд итгэл үзүүлж байгаа эсэхээ хэл, итгэл үзүүлэх юм бол та нар энэ бидэнд даалгасан, үүрэгжсэн хууль эрх зүйн зохицуулалтаа хүчингүй болго гэдгийг захаас эхлүүлээд ямар хуулийг бид  засгаас санал авахгүйгээр санаачилж болох юм бэ? Ямар нь заавал орох юм бэ гэдэг энэ интерваль доторх юмаа бүхэлд нь харахгүй бол яг дундуур нь ингэж орж ирж байгаа нь, манай бүлэг дээр ч  ярьсан,  тийм л  үйлдэл гараад байгаа юм л даа.

Ц.Нямдорж: Наана чинь Гончигдорж гишүүн ээ, уучлаарай.  Яг хөндөж байгаа сэдэв нь одоо энэ өргөн барьсан төслийн хүрээнд ярьж болно шүү дээ. Тэгэхдээ наана чинь ялгаж болохгүй юм байгаа, шалтгаан байгаа юм. Жишээ нь Засгийн газар бол Шүүхийн хуультай ерөөсөө оролддоггүй. Миний мэдэхийн зохион байгуулалттай холбоотой асуудлаар. Шүүхийн ерөнхий зөвлөл Их Хуралд санал оруулж ирээд асуудлаа шийддэг. Гэхдээ төсөв нэмдэг учраас ямар ч тохиолдолд Засгийн газар дахиад л ордог, сая орлоо шүү дээ. Сонгуулийн хуулийн асуудлаар Засгийн газар оролдохгүй гэж үзэх гэхээр тэр бол Их Хурлын мэдлийн асуудал. Сонгуулийн зардалтай холбогдсон асуудал заавал гарч ирдэг. Дахиад Засгийн газраас орж санал авдаг. Их Хурлын дэргэдэх байгууллагуудын үйл ажиллагааг боловсронгуй болгох сэдвээр харъяаны байгууллага гээд Их Хурал шийдвэр гаргалаа гэхэд дахиад зардал мөнгөний асуудал ярих юм бол дахиад л Засгийн газар дээр очдог. Тэгэхээр ийм хуулиар нь Засгийн газраас санал авч болно, ийм хуулиар болохгүй гэдэг тийм ялгаа тогтоох арга байхгүй шүү дээ.  Их Хурлын огт ордоггүй юм  бол Их Хурлын хуульд Засгийн газар ордоггүй. Их Хурлын биеэ даагаад шийдэж байгаа асуудалд ордоггүй. Ордог тохиолдол гараад ирдэг, ямар тохиолдол гардаг вэ гэхээр, жишээ нь төсвийн жилийн дундуур зардал шаардсан хууль Их Хурал батлах юм бол дахиад л Засгийн газраас санал авдаг. Тэгэхээр Засгийн газраас санал авдаг, авдаггүй хууль гэж байж болохгүй л  байхгүй. Одоо Ерөнхийлөгч Шүүхийн тухай хууль баахан нэмэлт, зардлын асуудал оруулж ирж байна. Хүссэн ч, эс хүссэн ч  эх үүсвэрийн тухай Засгийн газраар орж л таарна. Одоо энэ Дээд боловсролын систем, оюутны сургалтын зардлын асуудлаар Ерөнхийлөгч  бас бие даагаад хууль санаачилж байна, бас л баахан зардал. Дахиад л Засгийн газраас оруулахаас өөр аргагүй байдалд хүрдэг. 

Ийм учраас ийм асуудлыг Засгийн газраар оруулж санал авна, ийм асуудлаар авахгүй гэсэн тийм хуулийн туйлширсан ялгаралт хийж болохгүй юм билээ. Үүнийг төсвийн явцад ярьсан юм. Ийм ийм шалтгаан байгаа учраас миний хэлэх гээд байгаа юм бол энэ өргөн барьсан төслийг хэлэлцээд, тэр арай жаахан хатуудаж байна уу даа гэсэн хэдэн заалт дээрээ ажлын хэсгийн хүрээнд яриад би хамтарч ажиллая, гишүүд саналаа гаргахаар нь Сангийн сайдын зөвшөөрснөөр гэдэг дээр нь ажиллаад явья гэж бодож байна.

Яараад байх ганцхан шалтгаан байгаа юм. Гишүүд үүнийг ойлгож байгаа байх. Энэ хуулийн зөвшилцөл, давхардал хийдлийг арилгах 101 хуулийн төсөл байгаа юм. Үүнийг болж өгвөл энэ Их Хурлаар зөвшөөрөгдсөн тохиолдолд одоо би Засгийн газарт тэр  100 хэдэн хуулийн саналыг явуулчихсан байгаа. Түүнийг хаврын чуулганд өргөн мэдүүлээд, хаврын чуулганы эхэнд хэлэлцүүлээд, хуулийн ойлгомжгүй байдлыг жаахан цэгцэлье гэсэн  ийм санаа байгаа юм.  Ийм юмнууд байгаа учраас өргөн барьсан төслийг хэлэлцээд өгөөч гэж хүсэх байна. Өчигдөр Ардчилсан намын бүлгийн хурал дээр яригдсан болгоомжлол дээр би хүндэтгэлтэй хандаж байгаа, одоо Байнгын хороон дээр ч яригдах байх.

Д.Лүндээжанцан:  Манайх энэ долоо хоногт хэлэлцэх асуудлуудаар энэ энэ анхаарах татсан асуудлуудыг хэлэлцье, энэ энийг больё, тэгээд дэмжээд явья гэсэн ийм байр сууриар энэ Хууль, Их Хурлын бусад шийдвэрийн төсөл боловсруулах, өргөн мэдүүлэх журмын нэмэлт, өөрчлөлтийг бүлэг дээр хэлэлцээгүй. Тэгээд урсгалаараа Байнгын хороон дээрээ яриад, хасахыг нь хасаад, нэмэхийг нь нэмээд явчих юм гэж ойлгосон.  Ардчилсан намын бүлэг үүнийг хэлэлцсэн юм. Тэгээд би сая үзээд сууж байна. Нэг их  сүртэй  юм байна уу? хэрвээ гарцаагүй юмнуудыг хасаад, одоогийнх ер нь юу нь болохоо байчихсан юм бэ?  Болохгүй бол төсөв, нэмж хасагдахаар бол гэсэн юмыг авбал аваад, янзлаад тэгээд  хасахыг нь хасаад л гаргачихвал яасан юм бэ? дээ.

Д.Одбаяр: Тэгж л харагдаад байгаа юм даа, уг нь.

Д.Лүндээжанцан: Төсөв дээр мөнгө тавигдсан гээ биз дээ, хууль санаачлагчийн мөнгө гээд. Тэнд нь аргачлалаа нарийн гаргаад, батлуулаад яваад. Ер нь гох дэгээ байх юм бол түүнийг нь хусаад л хаячихгүй юу? 

Д.Одбаяр: Тэр нь анхны хэлэлцүүлгийн үед боломжтой юм билээ. Өчигдөр би нэлээн тогтож уншсан.

Ц.Нямдорж: Тэр аргачлал гэдгийг би өчигдөр Батбаяр гишүүнд нэг хувийг нь өгсөн юм. Өнгөрсөн жил би нэг юм гаргасан.  Тэгээд хуулийг ингэж бичнэ гэсэн ерөнхий л, ингэж дугаарлана, ингэж бичнэ гэсэн жишээ баримттай тийм аргачлал байгаа юм. Түүнийг гарын авлагын шинжтэй юм. Засгийн газрын түвшинд, яамдад тарааж өгөөд, яамд түүнийг харгалзаж ажиллах гээд оролдож эхэлж байгаа юм. Тэр бол хууль санаачлагчийн эрхэнд халдсан юм ерөөсөө байхгүй. Цэвэр хуулийн бичлэгийн техникийг ингэж хийнэ гэсэн ийм л аргачлал байгаа юм. 

Д.Одбаяр: Бараг хэлэлцүүлэг болчихлоо. Сайханбилэг гишүүн ээ,  өчигдөр түүнийг үзсэн юм, болох л юм байна билээ. Хэдүүлээ санал хураагаад шийдчихье.

Нэгдүгээр асуудлын хувьд Жендэрийн тэгш байдлыг  хангах хуультай холбогдож манай Байнгын хороо хэлэлцэх асуудлыг дараа долоо хоног болтол хойшлуулъя. Яг дараагийн долоо хоног. Дүгнэлт үдээс өмнө гарсан, бидэнд ирээгүй байна. Хэлэлцүүлгийн явцтай гишүүд танилцаагүй юм байна. 

Энэ асуудлыг дараагийн долоо хоног хүртэл хойшлуулъя гэсэн саналтай гишүүд гараа өргөнө үү?

Сайханбилэг гишүүний саналаар  Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийг хойшлуулах,  санал хураалгахаа больчихъё л доо. 

Ч.Сайханбилэг: Энэ чинь нэмэлт, өөрчлөлт юм чинь юм нэмэх боломж байгаа юу? Үгүй юу? Манайх уг нь Их Хурлын Тамгын газар дээр шинээр нэгж байгуулаад, Их Хурлын гишүүд нь бодлогынхоо хувьд ийм хууль санаачилмаар байна гэдгийг хэлдэг. Эндэх Тамгын газрын нэгж нь тэр аргачлал, бүх юманд нь нийцүүлсэн хууль болгож өгдөг тэр бүх бичилтийг хийж байдаг,  нэг үгээр хэлбэл хувь хүмүүсийн алдаа зөрүүтэй юмнуудаас, хуулийнхаа юуг гаргая. Түүнийг Засаг дээр ч гэсэн тэр үүрэг эрх  нь Хэрэг эрхлэх газар дээр байх юм уу? Хууль зүйн яаман дээр байх юм уу? тэр бүх юмнуудыг хийж өгье. Ингээд жаахан зохицуулалтуудыг сайн хийж өгье гэсэн саналууд ч гэсэн  гарсан юм. 

Д.Одбаяр: Түүн дээр ажиллаж болноо.

Ч.Сайханбилэг: Харин тэгээд тэр саналуудыг гарахаар энэ чинь нэмэлт, өөрчлөлтийнхөө хүрээнд нэмж болж байна уу? үгүй юу гэдэг асуудал бас үүсэх гээд байгаа юм.

Д.Лүндээжанцан: Тэр аргачлал гэдгээс нь ургуулаад оруулчихгүй юу? 

Д.Одбаяр:  Хэлэлцүүлэг явчихлаа л даа.

Х.Тэмүүжин: Асуудал нь энд байгаа юм. Гишүүдийн эрхэнд  халдсан гэхээс илүүтэйгээр Засгийн газар, парламент хоёрын чинь аль нь хууль тогтоох эрх мэдлээ  авч явж байгаа юм бэ гэдэг асуудал байгаа юм. Ганц энэ асуудал биш, өмнө нь Тамгын газар дээр ч гэсэн З асуудал хөндөгдсөн юм. Улсын Их Хурал дээр бичиг баримт боловсруулах гээд бөөн хэл ам болоод байгаа юм. Энэ ямар журмаар, юугаар шийдэгддэг вэ гэхээр Засгийн газрын нэг сайдын баталсан журмаар шийдэгддэг гэж. Тэгэхээр Улсын Их Хурал үйл ажиллагаагаа явуулахдаа Засгийн газрын нэг сайдын баталсан журмаар явуулаад байх юм уу? үгүй юу гэдэг асуудал тавигдсан юм. Дараа нь архивтай холбоотой асуудал бас яг хөндөгдсөн. Бичиг цаас дамжуулахтай холбоотой асуудал. Энэ дээр ийм асуудал үүслээ, энэ чинь ямар журмаар явдаг юм бэ  гэсэн чинь, дахиад Засгийн газраас баталсан, тэгсэн, ингэсэн журмаар явдаг гээд асуудал хөндөгдсөн. Одоо гурав дахь нь, хууль бичихтэй холбоотой асуудал хөндөгдөж байгаа юм. Тэгэхээр процедурын хувьд зохимжгүй болчихоод байгаа юм. Засгийн газраас баталсан, Засгийн газраас гаргасан журмаар юм уу? тодорхой асуудлаар Парламент өөрөө ажиллаад байгаа юм. Тэгэхээр юу гэж ярьсан бэ гэхээр, ер нь бол Төрийн байгуулалт юм уу? Хууль зүйн байнгын хорооноос ажлын хэсэг гаргаад,  бусад хуулийн төсөл өргөн мэдүүлэх журмын тухай энэ хууль дээрээ орох ёстой техникийн асуудлууд аргачлал байдаг юм бол хуулиар аль нь орох ёстой юм бэ? хуулиар орохгүй бол түүнийг нь Улсын Их Хурлын тогтоолын хэмжээнд гаргаж өгөхгүй бол  Засгийн газрын баримт бичгийн хэмжээнд Улсын Их Хурал ажиллах гээд байгаа юм.  Энэ чинь өөрөө зохимжгүй байна, болохгүй байнаа гээд байгаа юм. Энэ үүднээсээ Засгийн газар өргөн барихаас илүүтэйгээр үнэхээр тэр журам, энэ юмнуудаа наашаа өгчих. Тэгээд Улсын Их Хурал тогтоолын хэлбэрээр үүнийг нь баталгаажуулъя. Улсын Их Хурал өөрөө хууль тогтоох эрх мэдэлтэй байгууллагынхаа хувьд хуулийнхаа шаардлагыг тавих гээд байна шүү дээ. Гэтэл хуулийн шаардлагыг Засгийн газар тавиад, Улсын Их Хурал тэр хэмжээнд ажиллах энэ байдлыгаа цэгцэлье гэж байгаа юм. Энэ чинь өөрөө эрх мэдэл хуваарилалтын дэг эвдээд байгаа юм.

Д.Одбаяр: Наад ярьж байгаа зүйлүүд бол ажлын хэсгийн хүрээнд болох гээд байгаа юм. Яагаад гэхээр энэ орж ирж байгаа нэмэлтүүдийг нь хүлээж авахгүй байх юм бол нөгөө хуучнууд чинь үлдэж л таарна шүү дээ. Тэгэхээр  бид нар буцаалаа гэдэг юм уу? хойшлуулъя гэхээр цаг л алдаж байгаа юм л даа.  Хэлэлцэх эсэхийг шийдчихээд, анхны хэлэлцүүлгийн үед үүнийг хэлэлцэх боломжтой юм. Үүнийг нь  ажлын хэсгийн түвшинд хүлээж авахгүй юм гэхэд  нөгөө заалтууд чинь гараад ирж байгаа шүү дээ.

Ч.Сайханбилэг: Одоо тэр хэмжээндээ бас бодолцооч гэж байгаа юм. Хууль зүйн яам өнөөдөр гол ажлаа хийж чадахгүй, Нямдорж сайд өчигдөр ч хэлж байсан юм. Бид нар нэг хуулиас 280 хэд билүү?  400 хэдэн үг, үсэг, бөөс түүгээд яваад байгаа. Энэ чинь өөрөө  яг Хууль зүйн яамны үндсэн ажил мөн үү? Биш үү? Үүнийг нь магадгүй Засгийн газрын Хэрэг эрхлэх газар ч хийж байх ёстой юу? Хууль зүйн яам өнөөдөр бид  нар яг энэ том хуулийн бодлогуудын асуудал дээр тэр чиглэлээр нь Хууль зүйн яамны байр суурь нь илүү гардаг. Тэр бөөс түүх элдэв юмнууд нь техникийн шинж чанартай ажлаа, хуулийн бодлогын гол байгууллага хийгээд яваад байна. Тэр тэр асуудлаа ч гэсэн нэлээн сайн зохицуулж өгье гэсэн. Иймэрхүү бодлогын чанартай, концепцийн чанартай өөрчлөлтүүдийг нь хийгээд өгөхөөр энэ нэмэлт, өөрчлөлтийн хүрээнд хийж болохгүй. Тийм учраас хурдхан энэ саналуудыг тусгаж байгаад, нэмэлт өөрчлөлтийн хүрээнд  өгье. Тэр хэмжээнд нь ажиллахаар, хууль гаргахгүй гээд байгаа юм байхгүй. Зөв ярьж байгаад энэ юмнуудыг зөв болгоод явья. Энэ дээр та нартай санал нэг байна.

Дээрээс нь нэмээд бид нар иймэрхүү өөрчлөлтүүдийг хийхээр, нэмэлт, өөрчлөлтийн хүрээнд юм хийж болохгүй болчихдог, дахиад л нэг хууль санаачлах хэрэг болно, эсхүл энд нэг сайхан протоколд үлдсэн сайхан санаанууд болоод үлдчих гээд байгаа юм. Тэгээд тэр юмнуудаа хийгээд ярья гэж байгаа юм.

Д.Одбаяр: Ажлын хэсгийн түвшиндээ яриад оролдож үзье гээд байна л даа.

Ч.Сайханбилэг: Ажлын хэсгийн дүрмэнд хуулиараа хориотой шүү дээ, иймэрхүү юмнуудыг өөрчлөх нь. 

Д.Одбаяр: Энэ хүрээндээ л наад юмнуудаа ярина шүү дээ.

Х.Тэмүүжин: Хуулийн техникийн асуудлуудаа цэгцэлдэг юм нь  Улсын Их Хурал дээрээ, Тамгын газар дээрээ дахиад том бүтэц үүсгэхгүй бол Улсын Их Хурал хууль тогтоогчийн хувьд Ерөнхийлөгчийн өргөн барьсан хуулийн техникийн асуудлыг л харах бололцоотой байхаас биш, Засгийн газар өгөөд байхаар асуудал үүсч байгаа юм. Ерөнхийлөгч реарх дээр ч гэсэн асуудал үүсч байгаа юм. Бас нэг юм нь  энэ асуудал дээр юу гарсан бэ гэхээр, яг энэ хууль дээр орох шаардлагагүй, Засгийн газрын дотоодын асуудал энэ хууль руу ороод ирж байгаа юм, дотооддоо шийдэх ёстой асуудлууд. 

Д.Одбаяр: Түүнийг харин ажлын хэсгийн түвшинд ийм юм нь илүү байна гээд шийдэх боломжтой байгаа юм. Түүнийгээ харин энэ хүрээндээ яриач дээ. Одоо энэ орж ирсэн хүрээн дотроо. Тэр нь хаана орж, хаанаас эхлэх вэ гэдэг нь. Хэрвээ огт энэ хүрээнд ярьж болохгүй гэвэл одоо үүнийг бид буцаана гэхээр дахин өргөн барих гээд цаг хугацаа алдана. Хамгийн гол санаа бол саяны тэр хуулийн хийдэл, давхардал, зөрчлийг арилгах, багц хуулийн чухал юм орж ирж байгаа юм байна.

Д.Лүндээжанцан: Хэлэлцэх эсэхийг нь шийдчихээд, тэгээд тэр дутуу юмаа өргөн бариад, нийлүүлж, нэгтгээд гаргачихаж болохгүй юу? 

Д.Одбаяр: Тэнд нь ажиллаж л байг л дээ, тэр  хооронд. Хэлэлцэх эсэхээ шийдчихээд, ажлын хэсэг ажиллахаар аяндаа өөр ийм асуудлууд гарч ирнэ л дээ.

Д.Лүндээжанцан: Боломжтойгий нь ийшээ хийгээд, боломжгүйгий нь нэмээд. 

Д.Одбаяр: Санал хураалгахаа болилоо. Баярлалаа. 

Д.Лүндээжанцан: Одоо харин хэлэлцэх үедээ хэлэлцэхээ больё.

Д.Одбаяр: Шүүхийн тухай хуульд  нэмэлт, өөрчлөлт оруулах тухай, Прокурорын байгууллагын тухай хуульд нэмэлт, өөрчлөлт оруулах тухай 

Санал хураалгая гээд байгаа юм уу? Тэр чинь бас дэгтэй. 

Дөрөв дэх асуудал бас хойшлох нь. Бид нар хэлэлцэх асуудал дээрээ явж байна.

Шүүхийн тухай хуульд нэмэлт оруулах тухай, Прокурорын байгууллагын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Нотариатын тухай хуульд нэмэлт оруулах тухай хуулийн төслүүдийг хэлэлцэх эсэх асуудлыг дараагийн Байнгын хорооны хуралд оруулахаар хойшлуулъя гэсэн саналыг дэмжиж байгаа гишүүд гараа өргөнө үү.

11-8. Баярлалаа.

Хэлэлцэх асуудлуудыг баталлаа.

Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийн төсөл санаачлагчийн илтгэлийг Хууль зүй, дотоод хэргийн сайд Нямдорж танилцуулна. Товчхон танилцуулаад явъя. Сая ярьчихлаа л даа.

Ц.Нямдорж:  Би маш товчхон ярья гэж бодож байна.  5 гол асуудал байгаа юм. Нэгдүгээрт,  багц хуулийн төсөл өргөн мэдүүлэх нэг асуудал байгаа юм. Одоо мөрдөж байгаа 412 хууль байна гэсэн тоо өнөөдөр гаргаж байна, манай яамны нөхдүүд.  Тэдгээрт 2 жилийн хугацаанд дүн шинжилгээ хийгээд, 101 хуульд нэмэлт, өөрчлөлт оруулах шаардлага байна гэсэн тооцоо гарсан байгаа. Энэ 101 хуулийг бүгдийг үзэл баримтлалтай, танилцуулгатай хийх гэхээр хэтэрхий нүсэрдээд байгаа учраас нэг талаас, нөгөө талаас хийх өөрчлөлт нь давхардал, хийдэл, зөрчлийг арилгах хүрээнд явагдах учраас ийм асуудлыг хөнгөвчилсөн байдлаар өргөн мэдүүлж, хэлэлцүүлдэг нэг ийм заалт оруулах санал явж байгаа юм.

Хоёрдугаарт, хууль боловсруулахдаа хяналт, шинжилгээ, үнэлгээ хийдэг, үр дагаврыг тооцдог байх тухай заалтуудыг оруулах саналыг оруулж байгаа юм. 

Гуравдугаарт, өргөн мэдүүлэхийн өмнө хэлэлцүүлэг зохион байгуулж, мэргэжлийн байгууллагуудын санал авдаг нэг ийм зарчим хуульд тусгаж өгөх саналыг оруулж байгаа юм.

Дөрөвдүгээрт, Улсын Их Хурлын гишүүд, Ерөнхийлөгчийн санаачилсан хуулийн төсөлд  санал өгдөг, авдаг журмыг боловсронгуй болгоё гэсэн  ийм саналуудыг өргөн мэдүүлсэн юм. 

Хэлэлцэж, шийдвэрлэж өгөхийг хүсч байна. Өнөөдөр болон өчигдөр Ардчилсан намын бүлгийн хуралдаан дээр яригдсан зүйлүүдийг өөр талаас хамтран ойлголцоод хэлэлцүүлгийн явцад зохистой байдлаар зохицуулж болно гэдгийг танилцуулъя.

Д.Одбаяр: Баярлалаа. Төсөл санаачлагчаас асуулт асуух гишүүд байна уу? Байхгүй байна.

Төсөлтэй холбогдуулж үг хэлэх гишүүд байна уу?  Гончигдорж гишүүн
Р.Гончигдорж: Түрүүн ярьсан зүйлүүдийг үүнийг хэлэлцэх эсэх тухай асуудлыг хэлэлцэж байгаагийн хүрээнд протоколд багтааж оруулчихвал хэлэх зүйл алга байна.

Д.Одбаяр: Түүнийг тэгж багтааж оруулж ойлгоё.

Өөр үг хэлэх гишүүд байна уу. Байхгүй байна. 

Санал хураалт явуулъя.

Хууль, Улсын Их Хурлын бусад шийдвэрийн төслийг боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэж үзэж байгаа Байнгын хорооны гишүүдийг саналаа өгөхийг хүсч байна.

11-9. Баярлалаа.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Б.Чойжилсүрэн  танилцуулахаар тогтов.

Дараагийн асуудалд оръё.

Цахим  гарын үсгийн тухай,  Иргэний хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Татварын ерөнхий  хуульд нэмэлт оруулах тухай, Хуулийн этгээдийн улсын бүртгэлийн тухай хуульд нэмэлт оруулах тухай, Иргэний бүртгэлийн тухай хуульд нэмэлт оруулах тухай,  Банк, эрх бүхий хуулийн этгээдийн мөнгөн хадгаламж, төлбөр, тооцоо, зээлийн үйл ажиллагааны тухай хуульд нэмэлт, өөрчлөлт оруулах тухай хуулийн төслүүд /Хэлэлцэх эсэх/

Төсөл санаачлагчийн илтгэлийг УИХ-ын гишүүн, Шадар сайд М.Энхболд танилцуулна.

М.Энхболд:  Байнгын хорооны гишүүдийн энэ өдрийн амгаланг айлтгая.

Монгол Улсад цахим гарын үсэг, цахим хэлцэлтэй холбогдсон нийгмийн харилцааг зохицуулах эрх зүйн орчин хараахан бүрдээгүй боловч, нөхцөл байдлын хувьд ийм харилцаа  зайлшгүй бий болж байгаа. Үүнийг зохицуулахад мэдээжийн хэрэг хууль эрх зүйн тодорхой хэм хэмжээ тогтоох нь зүйтэй гэж ингэж Засгийн газар үзэж байгаа юм. Ингэснээр  улс орны гадаад харилцаа, худалдаа, бизнес эрхлэгчийн үйл ажиллагаанд нэлээд нааштай ахиц, өөрчлөлтүүд гарах, ажил түргэсгэх, богино хугацаанд асуудал түргэн шийдэгддэг болох зэрэг ийм үр дүн гарах юм гэж үзсэн. 

Энэ үндсэн дээр Засгийн газар  Цахим гарын үсгийн тухай хуулийн төслийг боловсруулаад, үүнтэй холбогдуулан Иргэний хуульд нэмэлт, өөрчлөлт оруулах, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Татварын ерөнхий  хуульд нэмэлт оруулах тухай, Хуулийн этгээдийн улсын бүртгэлийн тухай хуульд нэмэлт оруулах тухай, Иргэний бүртгэлийн тухай хуульд нэмэлт оруулах тухай,  Банк, эрх бүхий хуулийн этгээдийн мөнгөн хадгаламж, төлбөр, тооцоо, зээлийн үйл ажиллагааны тухай хуульд нэмэлт, өөрчлөлт оруулах тухай хуулийн төслүүдийг нэмэлт, өөрчлөлт орох болон хуулийн төслүүдийг өргөн барьсан байгаа. 

Цахим гарын үсгийн тухай хуулийн төслүүд 6 бүлгээс бүрдсэн ийм хууль байгаа. Нэгдүгээрт, хуулийн зорилт, цахим гарын үсгийн тухай хууль тогтоомж, хуулийн нэр томъёоны тодорхойлолтын тухай асуудлуудыг нэгдүгээр бүлэгт багтаасан. 

Мөн цахим болон тоон гарын үсгийг хэрэглэх, шалгах нөхцөлийн тухай  Хоёрдугаар бүлэгт нь багтаасан. Гуравдугаарт, тоон гарын үсгийн гэрчилгээ олгох, үйл ажиллагаа, түүний хугацаа, гэрчилгээг түдгэлзүүлэх, хүчингүй болгох, сунгах, өөрчлөлт оруулах журам болон гэрчилгээ эзэмшигчийн эрх, үүргийн тухай асуудлыг Гуравдугаар бүлэгт багтаасан.

Дөрөвдүгээрт, Тоон гарын үсгийн гэрчилгээ олгох үйл ажиллагаа, эрхлэх тусгай зөвшөөрөл, түүнийг олгох, түдгэлзүүлэх, хүчингүй болгох, сунгах журам болон тусгай зөвшөөрөл эзэмшигчид тавих шаардлага, тусгай зөвшөөрөл эзэмшигчийн эрх үүргийн тухай асуудлыг Дөрөвдүгээр бүлэгт зааж өгсөн. 

Тавдугаарт, тоон гарын үсгийн нийтийн түлхүүрийн дэд бүтцийн талаарх Төрийн байгууллагуудын бүрэн эрхийн тухай асуудал.  

Зургадугаарт, Гадаад улсын тоон гарын үсгийн гэрчилгээ, нээлттэй мэдээлэл, цахим гарын үсгийн тухай хууль тогтоомжийн хэрэгжилтэд тавих хяналт, цахим гарын үсгийг ашиглах үйл ажиллагаанд хориглох зүйл, хариуцлагын тогтолцоо зэрэг ийм асуудлуудыг Зургадугаар бүлэгт багтаасан ийм хуулийн төсөл байгаа.

Ингээд Байнгын хорооны гишүүд хэлэлцэх эсэхийг шийдвэрлэж өгөхийг хүсч байна. Энд ажлын хэсгийн нөхдүүд ирсэн байгаа.

Анхаарал тавьсанд баярлалаа.

Д.Одбаяр: Баярлалаа.  Хуулийн төслийг хэлэлцэх эсэх асуудлыг шийдэхтэй холбогдуулж, ажлын хэсэгт: Бат-Эрдэнэ- Мэдээлэл, шуудан харилцаа холбоо, технологийн газрын орлогч дарга,  Мөнхбат- Мэдээлэл, шуудан харилцаа холбоо, технологийн газрын орлогч дарга,   Мөнх-Эрдэнэ- Засгийн газрын Хэрэг эрхлэх газрын референт, Нямдорж- Мэдээлэл, шуудан, харилцаа  холбоо, технологийн газрын системийн нэгтгэлийн албаны дарга, Амгаланбат-  Мэдээлэл, шуудан харилцаа холбоо, технологийн газрын бодлого төлөвлөлтийн хэлтсийн дарга, Хандмаа- мөн газрын  хуулийн зөвлөх, Сэргэлэн- мэргэжилтэн нар оролцож байна.

Төсөл санаачлагчаас хуулийн төсөлтэй холбогдуулж асуух асуулттай гишүүд байна уу? Энхболд, Жекей, Чойжилсүрэн
З.Энхболд:  Иргэний хуулийн нэмэлтийг хэр бодсон бэ?  Энэ өөрөө их хүнд асуудал. Зөвхөн үүнд зориулаад Иргэний хуульд бараг  10-аас илүү зүйл, олон юманд энэ чинь хэр бодож, хэр нарийн хийсэн бэ? Иргэний хууль бол үүнийг дагаж өөрчлөгдөж байгаа хуулиудын хамгийн том нь байна. Энэ одоо байгаа хуулийг биш, дагаж өөрчлөгдөх хуулиудын хамгийн том нь Иргэний хууль байна. Ажлын хэсэг дотроо үүнийг хэн хариуцаж байгаа юм бэ? тэр нь хариулаарай.

Зардал, үүнтэй холбогдсон зардлыг хэн гаргах вэ? үйлчилгээ үзүүлэгч  гаргах уу? үйлчилгээ авагч нь гаргах уу? тэгээд гадаад руу төлөх юм уу? дотооддоо. Ихэнх гүйлгээ бол дотоодод болох гүйлгээ шүү дээ. Монголын дотоодод хэрэглэгдэх.

Д.Одбаяр: Баярлалаа. Хэн хариулах вэ? нэрээ хэлээд хариул даа.

Д.Мөнх-Эрдэнэ:  Эхний асуултын хувьд Иргэний хуульд нэмэлт, өөрчлөлт оруулах тухай хуулийн төслийг боловсруулахдаа Германы Иргэний хуулийн ижил төстэй зохицуулалтыг харгалзаж судалсан. Үндсэндээ яг тэр зохицуулалтыг л оруулж ирсэн. Өөрөөр хэлбэл  Иргэний хуульд заасан хэлцэл, гэрээн дээр хүчин төгөлдөр болох нөхцөлийг заахдаа төрийн байгууллагад бүртгүүлэхээр буюу эсхүл нотариатад баталгаажуулснаар хүчин төгөлдөр болох хэлцлүүд гээд хуульчлаад заасан байгаа. Тэгээд үүнээс бусад бүх бичгээр байгуулахаар заасан гэрээ, хэлцлийг  байгуулахдаа тоон гарын үсгийг хэрэглэж болно гэсэн зохицуулалтыг оруулж ирсэн. Энэ бол  Германд хэрэглэгддэг зохицуулалт байгаа. 

Хоёр дахь асуултын хувьд зардал энэ гэрчилгээ эзэмшигч өөрөө гаргана.  Гэрчилгээ эзэмшихдээ төлөх төлбөрийн хувьд улс болгон янз бүрийн зохицуулалттай байдаг юм билээ. Бид нарын хувьд бол Мэдээлэл, шуудан харилцаа, холбоо, технологийн газраас үйл ажиллагааны зардлыг тооцож, жишиг үнийг тогтооно гэж хуулийн төсөлдөө заасан байгаа. Үүний дагуу гэрчилгээ эзэмшигч, тусгай зөвшөөрөл эзэмшигч маань үнээ тогтоогоод түүнийг нь  гэрчилгээ эзэмшигч хөлсийг төлнө.

Урьдчилсан байдлаар бид нар багцаагаар янз бүрийн байдлаар авсан байгаа. Төрийн байгууллагуудын хувьд 90 доллар, компани хоршоо, нөхөрлөл, төрийн бус байгууллагуудын хувьд  60 доллар гээд урьдчилсан байдлаар тогтоосон байгаа. Тэгэхдээ нарийвчилж хянаж үзнэ. 

З.Энхболд: Жил болгон уу? 

Д.Мөнх-Эрдэнэ: Гэрчилгээ эзэмшиж байгаа хугацаандаа. Гэрчилгээний хугацаа 2 жил байгаа.

З.Энхболд: 2 жил тутамд 90 доллар, 60 доллар төлөх юм уу? 

Д.Мөнх-Эрдэнэ: Урьдчилсан үнэ нь байгаа. Бид нар дахиж хянана.

З.Энхболд: 1 компани байх юм уу? 2 компани байх юм уу? 

Д.Мөнх-Эрдэнэ: Тусгай зөвшөөрөл эзэмшигчийн хувьд бид нар Монголын нөхцөлд 1-3 байхад тохиромжтой гэж үзэж байгаа.

Х.Жекей: Баярлалаа. Надад 2 асуулт байнаа. Нэгдүгээрт, энэ Цахим гарын үсгийн тухай хууль гэж нэрлэсэн байна. Дотор нь ороод үзэхээр хуулийн нэр томъёоны тодорхойлолт нь  нэлээн олон юм байна. Тэгээд Цахим гарын үсгийн тухай тодорхойлолт байна, З.1.1-д. Дараа нь 3.1.2-т тоон гарын үсэг гээд. 3.1.3-т, цахим баримт бичиг, 3.1.4-т, тоон гарын үсгийн хувийн түлхүүр гээд нэр нь өөрөө ганцхан Цахим гарын үсгийн тухай юм болов уу гэсэн чинь дотор нь задраад явчихаж байна. Тэгэхээр хуулийн нэр нь, тэд нарыг бүгдийг хураангуйлсан байдлаар  аятайхан нэр өгч болоогүй юу? Үүгээр харахад цахим гарын үсгийн тухай гээд, тэгээд цахим гарын үсгийн тодорхойлолтыг хийсэн байна. 

Цахим гарын үсэг гэж, цахим гарын үсэг зурагчийг тодорхойлох зорилгоор цахим баримт бичигт хавсаргасан буюу нэгтгэсэн үг, үсэг, тоо, тэмдэг дүрсийг агуулсан цахим өргөдлийг хэлнэ гэж. Тэгээд энэ ойлголтоор тодорхойлолтоос нь авч үзэхэд, цаашаагаа өргөн болоод явчихаж байна.  Зөвхөн үүгээрээ байх юм бол энэ хуульд зохицох нэр биш болоод явчихаж байна. Тэгэхээр энэ нэрийг яахаараа заавал энэ Цахим гарын үсгийн тухай гэж нэрлэсэн бэ? хураангуйлсан байдлаар өөр нэр өгч болоогүй юу? Дотор нь байгаа тодорхойлолтуудтай уялдуулж? Хуулийн өөрийн агуулга нь зөвхөн тэр цахим гарын үсэгтэй холбоотой биш, цаашаагаа нэлээн олон эрх зүйн зохицуулалт руу ороод явчихаж байна. Тэгэхээр нэр нь өөрөө гологдоод байгаа юм биш үү? 

Хоёрдугаарт, нэмэлт, өөрчлөлт оруулж байгаа хуулиуд байна. Тэр дотор Хуулийн этгээдийг улсын бүртгэлийн тухай хууль нэмэлт, өөрчлөлт оруулах тухай гэж. Энд 10-аад зүйлийг өөрчилсөн байна. Энэ хууль батлагдаад бараг 2 жил болсон уу, үгүй юу? Тийм л юм болж байна.  Мэдээж энэ шинэ ойлголттой холбогдуулж гарч ирж байгаа байх. Яг энэ Хуулийн этгээдийн улсын бүртгэлийн тухай хуульд нэмэлт, өөрчлөлт оруулах тухай  өөрчлөлт орсноороо энэ хуулийн хичнээн хувьд  өөрчлөлт орж байна вэ? Баярлалаа.

Д.Мөнх-Эрдэнэ: Эхний асуултын хувьд, Цахим гарын үсгийн тухай хуулийн төсөл олон улсад хэрэглэдэг нэр томъёо.  Бид нар тэр жишгээр нь авсан. Тоон гарын үсэг бол хэдийгээр төсөл дээр харахад ялгаатай байгаа юм шиг харагдавч, үнэндээ илүү баталгаажсан цахим гарын үсэг юм байгаа. Тэгэхээр Цахим гарын үсгийг энгийн хэрэглээн дээр юу гэж ойлгож, олон улсад хэрэглэдэг вэ гэхээр, бид нар и-мэйлээр  харилцахдаа тодорхой захидал биччихээд, түүнийхээ дор Мөнх-Эрдэнэ гээд бичсэн байлаа гэж бодоход, энэ бол бид нарын хуулийн төсөл дээр тусгасан байгаа  цахим баримт бичигт хавсаргасан буюу нэгтгэсэн үг, үсэгт гэсэн илэрхийллийг агуулаад явчихаж байгаа. Энэ нь өөрөөр хэлбэл Мөнх-Эрдэнээс энэ имэйл ирсэн байна гэдгийг энгийн харилцааны түвшинд тодорхойлоод өгчихөж байгаа. Гэхдээ  илүү боловсронгуй болсон, илүү албан ёсны харилцаан дээр энэ бол хангалтгүй байгаа юм. Өөрөөр хэлбэл, тоон гарын үсгийг хэрэглэснээр энэ бол яг баталгаатай Мөнх-Эрдэнэ буюу эсхүл манай байгууллагын хувьд ярих юм бол Засгийн газрын Хэрэг эрхлэх газраас албан ёсоор ирсэн баримт бичиг мөн байна гэдгийг баталгаажих боломжтой. Өөрөө нууцлал, аюулгүй байдлын хувьд илүү  баталгаатай ийм л зохицуулалт. Энэ бол бас л олон улсад хэрэглэгддэг жишиг. Үүний дагуу бид нар томъёолж оруулж ирсэн.

Хоёрдахь асуултын хувьд, Хуулийн этгийн улсын бүртгэлийн тухай хууль өөрөө  2003 онд батлагдсан хууль байгаа.  Бид нар Цахим гарын үсгийн тухай харилцааг хуульчлах гэж байгаатай холбогдуулаад Улсын бүртгэлийн ерөнхий газраас үзүүлж байгаа тодорхой үйлчилгээнүүдийг цахим хэлбэрээр үзүүлж болох юм байна гэж үзээд, тэдний байгууллагатай зөвшилцсөний үндсэн дээр энэ зохицуулалтыг оруулж ирсэн.

Х.Жекей: Би асуугаад байна шүү дээ. Нэр нь оновчтой байна уу? үгүй юу гэж.  Дотор нь агуулгаар  үзвэл, нэрнээсээ өөрчлөгдөөд явчихаж байна шүү дээ. Нэлээн өргөн утгатай болоод явчихаж байна. Зүгээр нэг орчуулгын  аар саар юманд баригдаад, тэгээд олон улсын жишиг гээд юм яриад байна. Тийм учраас тэр нь өөр нэр өгч болохгүй юу? 

Хоёр дахь асуулт, Хуулийн этгээдийн улсын бүртгэлийн тухай хуульд нэмэлт, өөрчлөлт оруулах гэж. Нэлээн олон заалт өөрчлөгдсөн байна. Хэдэн хувьд нь яг хувилаад үзвэл тэдэн хувьд нь энэ хуулийн нэмэлт, өөрчлөлт орж байна гэдэг асуудлыг хувиар нь тодорхой хэлчих гээд асуугаад байгаа шүү дээ.

Ж.Бат-Эрдэнэ: Жекей гишүүний эхний асуултанд хариулъя. Цахим гарын үсэг гээд. Ер нь олон улсын модель хууль, тэгээд олон улсад хэрэглэгдэж байгаа нэр томъёо бол цахим гарын үсэг  гэдгээр явж байгаа юм. Тийм учраас энэ цахим гарын үсэг гэдэг энэ хэлбэрийг бид хуулийн нэр болгоод явж байгаа юм. Энэ дээр олон нэр томъёо бий. Тоон гарын үсэг гээд. Тэгэхээр тоон гарын үсэг гэдэг нь энэ цахим гарын үсгийнхээ  баталгаажуулах, нууцлалыг хамгаалж байгаа энэ хэлбэр нь тоон гарын үсгээрээ тодорхойлогдоод явж байгаа. Нийтийн түлхүүр гээд яваад ирэхээрээ энэ цахим гарын үсгийн хэрэглээний дэд бүтцийг бий болгож байгаа ийм нэр томъёо нь ингээд агуулагдаад явж байгаа юм. Тийм учраас ерөнхий нэг зүйл бол ерөнхийдөө энэ үйл ажиллагааны зохицуулалтын хэлбэр нь, тэгээд дээрээс нь энэ баталгаажуулалтын хэлбэр нь, энэ томъёонууд нэг дүрмээр зохицуулагдаж байгаа юм гэж хэлмээр байна.

Д.Мөнх-Эрдэнэ: Хоёр дахь асуултад хариулъя. Хуулийн этгээдийн улсын бүртгэлийн тухай хууль өөрөө 29 зүйлтэй хууль байгаа.  Бид нарын энэ Хуулийн этгээдийн улсын бүртгэлийн тухай хуульд нэмэлт, өөрчлөлт оруулах тухай хууль бол  12-13 зүйлд өөрчлөлт оруулж байгаа.

Б.Чойжилсүрэн: Иргэний хуульд өөрчлөлт оруулахдаа жирийн гарын үсэгтэй адилтган тодорхой хэмжээний хэлцлүүд дээр хэрэглэж болно гээд.  Тэгэхээр Монголчуудын нийтлэг жишиг нь тоон гарын үсэг, баталгаажуулалтын юмнуудыг хажуу талын зэрэгцээ компьютер дээр сууж байгаа хүмүүс нэг нэгийнхээ картын дугаар ч юм уу? тэгээд тоон гарын үсгийн шифрүүдийг харчихдаг. Үүнээс болоод жишээлбэл гарын үсгийн баталгаажилт алдагдах ийм сөрөг үр дагавруудыг тооцсон уу? Эрүүгийн хуульд энэ талаар өөрчлөлт орох уу? яахав? Тогтоох бололцоо бий юу? Манай Тагнуулын байгууллага, энд хяналт тавих байгууллагын чадамж нь ямар байна вэ гэсэн ийм асуулт байна.

Ж.Бат-Эрдэнэ: Чойжилсүрэн гишүүний асуултанд хариулъя. 

З.Энхболд: Энэ өөрөө шинэ юм учраас  Шадар сайдын танилцуулгаас илүү танилцуулга хийлгэхгүй бол  ойлгоход их хэцүү юмнууд байгаа шүү дээ.  Нэлээн дэлгэрэнгүй яриулмаар байна, эд нараар. Тэгэх юм бол ийм олон асуулт гарахгүй байж болох юм. 

Одоо Чойжилсүрэн  гишүүний асуулт бол  компьютерт оруулдаг паспорттай адилхан юм бодоод байх шиг байна л даа. Гэтэл энэ бол их өөр юм явж байгаа.  Хүнд цаасан паспорт өгдөг шүү дээ, түүнтэй адилхан 2 жилийн хугацаатай электрон паспорт өгөх гээд байгаа юм. Зүгээр үсэг, тооны комбинаци биш юм байгаа. Тэр нь харагдахгүй л дээ. Тэгэхээр нэлээн дэлгэрэнгүй яриулмаар байна.

Ж.Бат-Эрдэнэ: Чойжилсүрэн гишүүний асуултанд хариулъя. Товчоор хэлбэл,  нууцлалын асуудлыг энэ хуулиараа төрийн захиргааны байгууллага тусгай зөвшөөрөл олгож байгаа юм. Тусгай зөвшөөрөл олгосон газар нь гэрчилгээ олгох байгууллага гэж нэрлэгдээд байгаа юм. Гэрчилгээ олгох байгууллага бол тухайн хэрэглэгчийнхээ тэр нууцлалын асуудлыг бүрэн дүүрэн хариуцах юм.  Түлхүүрүүд байгаа юм. Нийтийн түлхүүр, хувийн түлхүүрүүд бол хоорондоо давтагддаггүй. Хүн хараад бичээд авах тийм юм байхгүй л дээ.

Б.Чойжилсүрэн:  Энэ захирлууд чинь сүүлийн үед өөрсдөө компьютер дээр суудаггүй, албан бичиг боловсруулдаггүй, тэгээтэх, ингээтэх гээд туслах нь хийдэг.  Тэр бүх процедурыг туслах л  хийгээд байгаа.  Зөвхөн гарын үсгийн анхны хэлбэрийг хийгээд, бусдыг нь туслах хийдэг. Энэ дээр Эрүүгийн хуульд нэмэлт, өөрчлөлт орохгүй юм уу. Бүх захирлууд яг өөрийн чинь ярьж байгаагаар компьютер дээр энэ цахим гарын үсгийг хэрэглэх хэмжээний чадавхигүй байгаа. Зөвхөн  36 мянган аж ахуйн нэгж. Дээр нь улсын төрийн байгууллагууд байгаа. 

Ц.Нямдорж: Эрүүгийн хуулийн асуудал яригдаж байгаа учраас би хариулахаас аргагүй байдалд орж байна. 

Согтуугаар хэрэг үйлдэх юм бол хэргээс чөлөөлөх эрүүгийн хуулийн заалт байдаггүй шүү дээ. Яг түүнтэй адилхан туслахаараа хийлгэчихээд өөрөө цахим гарын үсгээ зурсан бол бүх хариуцлагыг захирал өөрөө хариуцна. Тэр согтуугаар хэрэг үйлдэгтэй л ижил юм болно.  Тэгэхээр Эрүүгийн хуульд өөрчлөлт оруулах шаардлага байхгүй. 

Ч.Сайханбилэг: Цахим гарын үсгийн харагддаггүй, хуулаад байхааргүй юм байхгүй юу? 

Д.Одбаяр: асуулт асуух гишүүд асуултаа асууж дууссан. Тэгэхдээ саяны Энхболд, Сайханбилэг гишүүн хэлж байна. 

Ер нь хэлэлцэх эсэхийг шийдсэний дараа ажлын хэсэг байгуулагдана. Тэгээд ажлын хэсэг байгуулагдаад ажиллаж байх хугацаанд Байнгын хороон дээр тусад нь ч юм уу? энэ талаар нэлээн дэлгэрэнгүй ойлголт өгөхгүй бол бас ойлгогдохгүй юмнууд гарч ирээд байна. Хуулийн бичлэг нь ч  өөрөө нэлээн хүнд бичлэгтэй юм байна. Тэгээд Улсын Их Хурлын чуулганы нэгдсэн хуралдаанаар үүнийг хэлэлцүүлэхэд Хууль зүйн байнгын хорооны гишүүд нь мэдэхгүй, ойлголтгүй байж таарахгүй. 

Тийм учраас энэ дээр Ажлын хэсэг анхаарна биз. 

Баярлалаа.  Санал хэлэх гишүүд байна уу? Гончигдорж гишүүн.

Р.Гончигдорж: Би 100 хувийн итгэл дээр тулгуурлаж л ярьж байна.  Нэгдүгээрт, би энэ цахим гарын үсгийг хэрэглэх асуудал тухайн үүнийг хэрэглэх гэсэн хүссэн хүний өөрийн чөлөөт сонголт дээр үндэслэгдэж байгаа гэж ойлгож байгаа. Би цахим гарын үсэг хэрэглэгч болъё гэх, эсхүл үгүй ээ би энгийн байя гэх. Энэ нь ямар нэг байдлаар тулгагдаж очих асуудал байхгүй гэж нэгдүгээрт ойлгож байгаа. 

Хоёрдугаарт нь, үүний нууцлал нь зөвхөн гарын үсгийн нууцлал төдийгүй цахим баримт бичгийн өөрийнх нь  өөрчлөгдөхгүй байх, хувирахгүй байх, завсрын өөрчлөлт ямар нэгэн замаар орохгүй байх тэр бүх баталгаажуулалт нь хийгдсэн гэсэн тийм итгэмжлэл дээр байна. ялангуяа дэд бүтцийг бий болгох, тэр дэд бүтцийн өөрийнх нь найдвартай ажиллагааг хангах хууль эрх зүйн зайлшгүй шаардлагатай зохицуулалт орсон гэж ойлгож байна. Түүнээс гадна лиценз зөвшөөрөл аваад,  үүнийг бүхэл талд нь зохицуулж, өөрөөр  хэлбэл нэгдсэн итгэмжлэлийг гартаа зангидаж байгаа тэр байгууллагын хүлээх үүрэг, хариуцлага, мөн нууцлал бусад юмтай холбогдсон хариуцлагын тогтолцоог бүхэлд нь хийж өгч чадсан гэсэн ийм л хэдэн үндсэн ойлголт байгаа учраас дэмжиж байна. 

Санал болгоход  ямар нэгэн сургалтад жишээ нь тоглоом хэрэглэдэг шүү дээ. Математикийн аливаа загварчлал  дээр яг реальный тоглоом явуулдаг шиг яг ийм байдлаар сонирхсон гишүүд нь ороод, яг болохгүй бол өөрийг нь оруулаад, өөрөө цахим гарын үсэг хэрэглэгч болгож оруулаад ингээд гаргаж байгаа иймэрхүү юмнуудыг хийвэл энэ шинэ зүйл учраас ойлголцол бүрдэнэ.

Хууль эрх зүйн зохицуулалтаар миний хэлсэн түрүүний зохицуулалт бүрэн сууж чадсан гэсэн тийм найдвартай итгэл дээр тулгуурлаад хэлэлцэх нь зүйтэй гэсэн саналтай байна.

Д.Одбаяр: Баярлалаа. Гишүүд асуулт асууж, үг хэлж дууслаа.

Одоо санал хураалт явуулна.

Цахим гарын үсгийн тухай, Иргэний хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Татварын ерөнхий  хуульд нэмэлт оруулах тухай, Хуулийн этгээдийн улсын бүртгэлийн тухай хуульд нэмэлт оруулах тухай, Иргэний бүртгэлийн тухай хуульд нэмэлт оруулах тухай,  Банк, эрх бүхий хуулийн этгээдийн мөнгөн хадгаламж, төлбөр, тооцоо, зээлийн үйл ажиллагааны тухай хуульд нэмэлт, өөрчлөлт оруулах тухай хуулийн төслүүдийг УИХ-ын чуулганы нэгдсэн хуралдаанаар хэлэлцүүлэх нь зүйтэй гэж үзэж байгаа Байнгын хорооны гишүүдийг саналаа өгөхийг хүсч байна.

11-11. Баярлалаа.

Ажлын хэсэг дараа нь холбогдох нөхдүүд, бүртгэл, татварын нөхдүүд орж ирэх ёстой юм байна шүү, банкныхан. Технологийн газар бүгдийг ганцаараа базаад суучихсан. Хариулдаг хүн нь Мөнх-Эрдэнэ. Тийм байж болохгүй, ажлын хэсэг дээр нэлээн өргөн бүрэлдэхүүнтэй оролцох ёстой.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн З.Энхболд танилцуулахаар тогтов.

Өнөөдрийн Байнгын хорооны хуралдаанаар хэлэлцэх асуудал дууслаа. Гишүүдэд баярлалаа.

Хуралдаан 15 цаг 55 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 

